
CA ̱CA CHEDIRUN SAN PA̱BLO,
DECHUHYE YAHN IHYAN
YAHNDENDIOHS CHE VATE

YE YA̱N COLOSAS
1 U Pa ̱blo, che chaconahn Dendiohs u che co

apóstol yahn Dihvo vo Jesucristo, nduco dihno vo
Timoteo, 2 dirun nuhn ca̱ca cuh, dechuh nuhn
yahn nchuhn, ihyan yahn Dendiohs che ritahno
nenuma inoneDihvovo Jesucristo. ChidovoDen-
diohs din yahino ye nchuhn, din ye che nda̱hca̱
cuahtenan ne.

Reva̱h Pa̱blo ca̱va ihyan che ritahno ye Dihvo vo
Jesucristo

3 Cuahn da̱ma che reva ̱h nuhn ne, reneca ̱h
nuhn nundihve cuahn Dendiohs, Chida Dihvo
vo Jesucristo, ca ̱va nchuhn, 4 te recadino nuhn
nduhca̱ che ritahno ne Dihvo vo Jesucristo ma ̱n,
nduhca̱ che redin yahino ne nducoya̱ca ihyan
yahn Dendiohs ma̱n, 5 nduhca ̱ che chenan ino ne
che ndeva ye nchuhn, cuahtenan ne vahchetero
ma ̱n. Nchuhn ne, a chichahtino ne che cuahtenan
ne vahchetero nde ro che chihnevan ne ndudo
ndah yahn Dihvo vo Jesucristo. 6 Ndudo min
ne, chetuhn va ̱n nchuhn, ne retuhn numachahte
iyehnse. A̱ma ri ya̱hn ihyan che ritahno ye, ne
redin ndudo me che ndah nduco ye, nduhca̱ che
din nduco nchuhn nde ro che chihnevan ne, ne
chenahn ndah ne yahn vedeyahino yahn Den-
diohs. 7 Ndudo min ne, a dihno vo Epafras che
yahino vo sa ̱hn, chicuahn se nchuhn. Sa ̱hn min



COLOSENSES 1:8 ii COLOSENSES 1:16

ne, combiero yahn nuhn na ̱n ntiyon yahn Dihvo
vo Jesucristo, ne numacuahn chedave yahn se
rahndudo se ndudo yahn Dihvo vo va̱n nchuhn.
8A sa̱hnminnte cuande se nuhn che quenunVaco
Ndah yahn Dendiohs nchuhn, chenan cuma ne
vedeyahino.

9-10 Chemin che nde ro che checadino nuhn ne,
hua reguan nuhn rica nuhn Dendiohs che conan
ye nchuhn, din ye che conahn ndah ne vederi-
hquentiyonyahnyema̱n, vederihquentiyonyahn
Vaco Ndah yahn ye ma̱n. Rica nuhn ihyan che
din ye che runeca̱de cuahtechica ne nduhca̱ che
redin yahn che cuahtechica ihyan yahn Dihvo vo
Jesucristo, din ne nducuahn che ndah nduhca̱ che
renan ino ye. 11 Namin rica nuhn ihyan che nu-
macuahn vederihquentiyon yudo yahn ye din ye
che numacuahn vedeyeno cochahtino ne ihyan,
quenda̱h ne vedechahtino na ̱n nducuahn. 12 A
Chido vo Dendiohs che nedin yahn ye uvo ca ̱va
che cuahtenan vo vahchetero da̱ma nduco ihyan
yahn ye, ne nahn che cueneca ̱h ne nundihve
cuahn ihyan, 13 te ndedevahnyeuvo ta̱hchundah,
ne nda ̱hco ye uvo ta̱h Da̱ya ye, ihyanmin che a ̱ma
yahino ye ca ̱va che dinahn vo che rihquentiyon
ye. 14 A Da̱ya ye che chihco menda̱hn ye ihyan,
chera yun yahn ye, chih ye ca ̱va che nda̱co vo
vederenchahco.

Vederihquentiyon yahn Dihvo vo Jesucristo
15 Dihvo vo Jesucristo ne, a va ye nde ro che

metah cuhnde iyehnse, quenan cuma ye vederi-
hquentiyon yahnDendiohs, ihyanmin che hua ro
ye. 16 Nduco ye Dendiohs dendah ye nducuahn

dehtenduh che va vahchetero ma ̱n, iyehnse ma ̱n,
dehtenduh che ro ma ̱n, che hua ro ma̱n, ángel
ma ̱n, vaco chihnga̱ ma̱n. A ca ̱va ma ̱n ye dendah
ye nducuahn. 17 Ihyan min ne, va ye nde ro che
metah cuhnde iyehnse, ne nducuahn dehtenduh
ne, hua dehva ri yahn, te a ma̱n ye redin ye
cuda ̱do. 18 Ava̱ne ne, a ihyan min che quenan
cuma ye vederihquentiyon che tahque chahte,
ne ntuche ye mena̱n vih va ̱n tena̱hn ca ̱va che
cona ̱n ye na ̱n nducuahn. 19 Tihca ̱, te numacuahn
vedeyeno nda̱hco Dendiohs nducuahn vederi-
hquentiyon yahn ye ta̱h ihyanmin. 20Ca ̱va Dihvo
vo Jesucristo, ihyan min che chihco menda̱hn ye
ihyan, cherayunyahnye, chihyena ̱ncruzne, ndo
ino Dendiohs nduco nducuahn dehtenduh che va
iyehnsema̱n, vahcheteroma ̱n.

21 Ro mena̱n me ne, a ̱ma yahn chenan nchuhn
na ̱n Dendiohs, chahcota ̱hn ne vederihquentiyon
yahn ye, chahtechica ne vedeyeno yahn ma ̱n ne,
chahtendihconenunde. 22Atema̱nchendoDihvo
vo Jesucristo nduhca̱ ihyan iyehnse, chih ye ne,
ndo ya̱n Dendiohs nduco ne, nchahco ye yahn ne,
nedin yahn ye nchuhn. 23 Ate nahn che quendi
ne cotahno ne numa ino ne. Hua o ndedecadino
ne. A ̱ma cuiquendi no ne cochahtino ne ndudo
ndah yahn Dihvo vo Jesucristo che chihnevan
ne. Ndudo min ne, rahndudo ihyan, retuhn nu-
machahte iyehnse, ne namin u Pa ̱blo rinducó
ihyan rahndudó.

Pa̱blo ne, nda cuande yahn ye redin ye cuda̱do
ihyan che ritahno ye Dihvo vo Jesucristo

24Ma ̱n ne, a ̱ma yenó che riquendí redín ntiyon
yahn Dihvo vo Jesucristo, rechuhríhn ca ̱va che
ndah yahn nchuhn, ihyan yahn ye. 25 A cha-
conahn Dendiohs u na̱n ntiyon che cuahndudó
ndendi ndendita ndudo yahn ye va ̱n nducoya̱ca
nchuhn che ritahno ne Dihvo vo Jesucristo, 26 te
cuandé nchuhn ndudo yahn ye che chihnde nde
a ra̱hn me. Ndudo min ne, nde hua devano ihyan
yahn, ate ma̱n ne, cade ca ̱h ye, checadino ihyan
yahn ye. 27 Quenan cuma ye vedeyeno che ca ̱h
ye, checadino ihyan chahn. A ̱ma yudo ndudo
min, ne retuhn va ̱n ihyannación chena̱hn. Ndudo
min ne, che rinduco Dihvo vo Jesucristo nchuhn,
ihyan yahn ye, ne cochahtino ne ihyan, ndevahn
ne. 28 Rahndudo nuhn ndudo yahn Dihvo vo,
ne numacuahn vededevano riya̱hve nuhn ma ̱n,
ricuahn nuhn ma ̱n, nducoya̱ca ihyan, ca ̱va che
cotahnoyeDihvovo, conahnndahyeNdudoyahn
Dendiohs, ne ndeva ye ihyan. 29 Numacuahn
vederihquentiyon yahn Dihvo vo Jesucristo che
te ye u ne, redín ntiyon min numacuahn chedave
yáhn ca ̱va che conahn.

2
1 Nahn che codevano nchuhn te a ̱ma rend-

edecadinó ca ̱va ne ma ̱n, ca̱va dihno vo che vate
ye ya ̱n Laodicea ma̱n, ca ̱va a ̱ma ya̱hn ca dihno
vo che metah ndihchero ye u ma ̱n. 2 Nahn che
nchuhn ma̱n, ihyan chahn ma ̱n, neca ̱h ya̱n ne
chedave yahnne, a ̱mandudo co no ne, din yahino
ne vih. Ndudo che cade te Dendiohs, checadino
vo ne, a ndudo yahn Dihvo vo Jesucristo, ne nahn
che conahn ndah ne, cochahtino ne ihyan, 3 te

vededevano yahn Dendiohs ne, a̱ma yudo, ne a
ihyanmin chequenan cumayenducuahn. 4Tihca̱
dirún yahn nchuhn ca̱va che tumacadino ne, ne
hua co cahncheh nde a ̱ma ihyan nchuhn nduco
ndudo ya̱de yahn ye, 5 te andahre yahn quenán
yahn nchuhn, ate rendedecadinó ca ̱va ne, ne a ̱ma
yenó che riquendi ne numa ino ne nduhca̱ che
redin yahn, ritahno ne Dihvo vo Jesucristo.

6 Nducote chitahno nchuhn Dihvo vo Jesu-
cristo ne, nahn che quendi ne yune yahn ye,
cochahtino ne ihyan. 7Numacuahn chedave yahn
ne cochahtino ne Dihvo vo, hua ca ̱hcoma̱n ne
ihyan. Yahn chemin ne, a chahn nchuhn, ne nahn
che quendi ne dinahn ne. Namin nahn che neca ̱h
ne nundihve cuahn Dendiohs cuahn da̱ma.

Rendacorun vederendedecadino yahn ihyan
cuahn che ritahno ye Dihvo vo Jesucristo

8 Cuihco nchuhn cuda ̱do yahn sa ̱hn che vat-
echica se ricuahn se vededevano yahn ma̱n se.
Condi ne cuahnecun ne che cahncheh se nchuhn,
te sa ̱hnchahnne, ndotenanche cacuahn sendudo
yahn Dihvo vo Jesucristo ne, ricuahn se costum-
bre yahn ihyan iyehnsema ̱n, vededevano yahn se
ma ̱n.

9 Hua ca ̱hcovan nchuhn che ricuahn sa ̱hn
chahn, te a Dihvo vo Jesucristo che quenan cuma
ye nducuahn vederihquentiyon yahn Dendiohs,
10 ne nducote ritahno ne ihyan ne, hua rendo-
tenan ne ta̱ma na ̱n vederihquentiyon. Tahque
yudo vederihquentiyon yahn ye che co vederi-
hquentiyon yahn nducoya̱ca ángelma̱n, vaco chi-
hnga̱ ma ̱n. 11 Cuahn che chitahno ne Dihvo vo
Jesucristo ne, chaconda ̱h veda ̱me ne costumbre

che renan seña ihyan. Namin chihcoma̱n ne
vedeyeno yahn ma̱n ne, ne chichahtino ne Dihvo
vo, nedin yahn ye nchuhn. 12 Cuahn che chede-
nune nchuhn, nevahnecunneDihvo vo Jesucristo
ne, anduhneca̱ ndete che chih ne da̱ma nduco
ye, chihcoma̱n ne che rahtendihco ne nunde.
Ma ̱n ne, nduhca ̱ che numacuahn vederihquen-
tiyon chahte ndedetuhcheDendiohsDihvo vo va̱n
tena̱hn ne, tihca̱ ndahcorun ye nchuhn, ndo ne
ihyan ra yahn che chitahnone ihyan. 13Romena̱n
me ne, a ̱ma yahn chenan nchuhn na̱n Dendiohs,
nedin nunde yahn ne. Ava ̱ne ne, ihyan ta̱ma
nación nchuhn, hua ndi cuande ne va ̱n ihyan
yahnye. Atema̱nne, andedevahnyenchuhn, chi-
tahno ne Dihvo vo Jesucristo, nchahco ye nunde
yahn ne. 14 Nchahco ye nducuahn nunde yahn
ne che chahtendihco ne, chahcota ̱hn ne veder-
ihquentiyon yahn ye. Ndedevahn ye nchuhn,
dechuh ye Dihvo vo Jesucristo, quenan ya ̱h ye
na ̱n cruz, nedihve ye nunde yahn ne. 15Dihvo vo
Jesucristo ne, chih ye na ̱n cruz, ne nduco chemin
ne, nda̱hco ndiya ye vaco chihnga ̱ na ̱n nducoya̱ca
ihyan, chehnevi ye vederihquentiyon yahn.

Nahn che ndedecadino vo yahn vederihquen-
tiyon yahn Dendiohs

16 Chemin che hua nda̱hca̱ che nda̱hchenan
ihyan nchuhn na ̱n che reh ne ma ̱n, na ̱n che rih
ne ma̱n, yahn che hua rahte vihco ne cuahn che
renuhnde iyo ma̱n, yahn che hua redin ne de-
htenduh vihco ma ̱n, yahn che hua rahtetuhno
ne ro sa̱bado ma̱n. 17 Hua nduh rigonun chihve

dehtenduh chemin chan che riquendi ihyan. Ved-
erihquentiyon che tahque rigonun chihve ne, che
ndedevahn Dendiohs uvo che ritahno vo Dihvo
vo Jesucristo. 18Hua cuahnecun ne che cahncheh
ihyan nchuhn, conun ye nchuhn che quendi ne
yune yahn ye, din ca ̱ ne che necun ne, te ihyan
chahn ne, rendeva ye yavena̱n ángel ma̱n, rente
yedema ̱nyahndehtenduhchendehuarendihche
ye ma ̱n, redin ya̱de ye, ndere rendonan ma̱n ye
ihyan che a ̱ma devano ye ma̱n, 19 hua riquendi
ye vederihquentiyon yahn Dihvo vo Jesucristo,
ihyan min che ndina̱n ye yuhn vo ma̱n. A Dihvo
vo Jesucristo chendi ye tinyahnnducoya̱covoche
yahn Dendiohs uvo, ne redin ye che a̱ma cua̱n no
ndi vo nduco vih, rinan ye uvo che cotahno ndah
vo nduhca̱ che nahn Dendiohs.

20Nducote anduhneca̱ ndete che a chih nchuhn
nduco Dihvo vo Jesucristo, chihcoma̱n ne vedede-
vano yahn ihyan iyehnse ne, 21 hua redin yahn
che dinahn ne che ra ̱hn sa̱hn chahn tuhca̱: “Hua
toh ne chu, hua toh ne cha̱, hua cheh ne chu,
hua cheh ne cha̱, te ca ̱hnda.” 22 Nducuahn de-
htenduh chemin chan che rihco yudo se yahn
ne, dema ̱n vederihquentiyon yahn ihyan, nde
hua regu. 23 Vederihquentiyon che tihca̱ rihco
yudo se ne, rivahn che a ̱ma devano se, rinan
se ihyan chena̱hn ca ̱va che tahque cotahno ye
Dendiohs ma ̱n, ca ̱va che tahque cuahtenan cuma
ye vedenecunma̱n, ca ̱va che tahque ca ̱h rihnma̱n
ye ihyan ma̱n, ate hua richihve ca̱va che ca ̱hco
ta̱n che cuahtechica ye vedeyeno yahn ma̱n ye,
cuahtendihco ye nunde.

3
1 Ma ̱n che a ndedevahn Dihvo vo Jesucristo

nchuhn ne, anduhneca̱ ndete che a ntuche ne
nduco ye va ̱n tena̱hn. Chemin che nahn che
codin nun ino ne ca̱va che co cuahtenan ne
vahchetero na ̱n che va ye la ̱do ta̱h cua̱co Den-
diohs. 2Ndotenanchendedecadinone, nahnyahn
ne dehtenduh che va muhn iyehnse ne, codin
nun ino ne ca̱va che co cuahtenan ne vahchetero.
3 Cueneca ̱hco ne te anduhneca ̱ ndete che a chih
ne da̱ma nduco Dihvo vo, ne ma ̱n che ritahno
ne ihyan ne, nedin yahn Dendiohs nchuhn. 4 A
yahn che ritahno vo Dihvo vo Jesucristo che va
che cuahtenan vo vahchetero, ne cuahn che nda-
conan chi tun ye numacuahn vederihquentiyon
chahte yahn ye ne, nedin da̱ma ye uvo na ̱n ye.

Nduhca̱ che nahn che cuahtechico vo
5 Nducote tihca̱ ne, cuihcoma̱n nchuhn che

rahtechica ne vedeyeno yahn ma̱n ne, rahtendi-
hco ne nunde. Hua ndere cuahtenan ne nduco
ihyan che hua nihneva ̱co ne nduco ye ma ̱n, hua
din ne dehtenduh che chihnga̱ ma̱n, nde hua din
yahino ne tume, te nunde min ne, a da̱ma nduco
nundecherendeva ihyanyavena ̱ndehtenduhche
ndere redin ye dendiohs yahn ye. 6 Ihyan che rah-
cota̱hn ye yahn Dendiohs, rahtendihco ye nunde
che tuhchan ne, va che din Dendiohs castigo yah
ihyan. 7 Ro mena ̱n me ne, namin nduco nchuhn
chahtendihco ne nducuahn nunde che tuhchan.
8Atema̱nne, nahncheca ̱hcoma̱nne. Naminnahn
che ca ̱hcoma̱n ne che ri ta̱n nema̱n, che rahtenun
ino ne vedeta̱n ma̱n, che redin ta̱n nema̱n, che ra
ne ca ̱nda ihyan ma ̱n, che ra̱hn ne ndudo chihnga̱

ma ̱n. 9Hua cahnchehne vih, te nchuhnne, a chih-
coma ̱nnevedeyenoyahnma ̱nneche chahtechica
ne ro mena̱n, chahtendihco ne nunde. 10 Ma̱n
ne, a ndedevahn Dendiohs nchuhn, ndahcorun
ye vederendedecadino yahn ne, din ye che ndo
ne anduhneca̱ ihyan ra. Ro ro rinan ye nchuhn
ca ̱va che nde tahque runeca ̱de cuahtechica ne,
nde conan conahn ne vederihquentiyon yahn ye,
ndo ne ihyan nduhca̱ che nahn ye. 11 Dehve din
yahn, a ihyan nación yahn Israel uvo, o ihyan
ta̱ma nación, a chenan seña uvo, o hua, a redin vo
ntiyonyahn ihyan, o redinvontiyonyahnma̱nvo,
te che ritahno vo Dihvo vo Jesucristo ne, a da̱ma
no nducoya̱co vo. Che richihve yuhn vo ne, che
ritahno vo ihyan min, ndi cuando vo va ̱n ihyan
yahn ye.

12 Numacuahn vedeyahino tenda̱hnun
Dendiohs nchuhn, nedin yahn ye nchuhn.
Chemin che nahn che cuahtenan cuma ne
vedeyahino ma ̱n, vedeva̱hino ma ̱n, vedenecun
ma ̱n, vedechahtino ma ̱n. 13 Codin chahtino a ̱ma
ta̱ma ne yahn vih, ne ndete che din ta̱n a ̱ma
cha nchuhn nduco vih ne, cuenchahco ne yahn
vih. Dihvo vo Jesucristo ne, a nchahco ye yahn
nchuhn, ne nahn che quendi ne yune yahn ye,
nchahco ne yahn vih. 14Na̱n nducuahn ne, codin
yahino ne vih ca̱va che nda ̱hca̱ cuahtenan ne
nduco vih, ne a ̱ma no ndudo co nducoya̱ca ne.
15Dendiohs din ye che cuahtema̱n chedave yahn
ne, te a ca̱va chemin che tenda ̱hnun ye nchuhn,
a ̱ma cua ̱n co no ne nduco vih. Nahn che neca ̱h
ne nundihve cuahn ihyan yahn nducuahn che
din ye nduco ne. 16 Cuahtenun ino ne ndudo

ndah yahn Dihvo vo Jesucristo cuahn da̱ma, hua
ca ̱hcoma̱nne. Numacuahn vededevano cuicuahn
vih ne ma ̱n, cueneca ̱h ne vedechahtino vih ne
ma ̱n, cuahndudo ne salmo ma̱n, cuita ne himno
ma ̱n, cuah ne Dendiohs chete chedave yahn
ne, cueneca̱h ne nundihve cuahn ihyan ma ̱n.
17Na̱n nducuahn che redin ne ma̱n, che rente ne
ma ̱n, cueneca̱hco ne te va Dihvo vo Jesucristo.
Namin cueneca̱h ne nundihve cuahn Dendiohs
che cuande yahn ihyanmin.

18 Nchuhn ihyan nda̱hta, codinahn ne yahn
incha̱hn ne, te nducote ritahno ne Dihvo vo
Jesucristo ne, quenan cuma che tihca̱ din
ne. 19 Nchuhn ihyan cha̱hn, codin yahino ne
ihyan nda̱hta yahn ne, hua co ta̱n ne nduco ye.
20 Nchuhn deca ̱hya, codinahn ne nducuahn che
rihquentiyon indihte yahn ne, te chemin che
renan ino Dihvo vo. 21Nchuhn che vate da̱ya ne,
hua ndere din ta̱n ne nduco da ̱ya ne ca ̱va che
hua co nda̱che. 22 Nchuhn che redin ne ntiyon
yahn ihyan, codinahn ne yahn patrón yahn ne
numacuahn chedave yahn ne. Nda̱hca̱ codin
ne ntiyon yahn ye cuahn da̱ma, ndiyu dema ̱n
cuahn che rendihchero ye nchuhn, te nducote
ritahno ne Dendiohs ne, tihca̱ nahn che din ne.
23 Nducuahn ntiyon che redin ne ne, codin ne
nduco vedeyeno, cueneca̱hco ne te va Dihvo vo
Jesucristo. 24 Cuedevano ne te ndete che tihca̱
dinahn ne ne, redinahn ne vederihquentiyon
yahn Dihvo vo Jesucristo, ne ma ̱n ye nda̱hco
menun ye yahn ne, ndeva ye nchuhn, cuahtenan
ne vahchetero. 25 Namin cuedevano ne te ihyan
che duhtuno ihyan ye ne, va che co ye castigo



COLOSENSES 4:1 xi COLOSENSES 4:8

yahn nunde yahn ye. Nda̱hco menun Dendiohs
yahnye tunoca chenedin ye. Huadehve ra ̱hcone,
te Dendiohs ne, da̱ma no rendihche ye nducoya̱ca
ihyan.

4
1 Nchuhn che chenan cuma ne mozo yahn ne,

cuihquentiyon ne ihyan nduhca̱ che redin yahn,
hua din ta̱n ne nduco ye. Cueneca ̱hco ne te namin
nchuhn ne, va Dihve ne Jesucristo vahchetero.

2 Nducoya̱ca nchuhn ne, cuahteya̱n ne cuahn
da̱ma, cova ̱h ne ma̱n, cueneca ̱h ne nundihve
cuahnDendiohsma̱n. 3CuicaneDendiohs chedin
ye che nda̱ca yune che cuahndudo nuhn ndudo
ndah yahn Dihvo vo Jesucristo, ndudo min che
hua devano ihyan ro mena̱n. A yahn che rahn-
dudóndudomin chequenúnva ̱coya̱hn. 4Cuicane
Dendiohs che conan ye u che cuahndudó nduhca̱
che redin yahn ca ̱va che conahn ihyan.

5 Na ̱n nducuahn che redin nchuhn va ̱n ihyan
che hua ritahno ye Dihvo vo Jesucristo ne, nahn
che nduco rino nduco ndah ca ̱va che nda̱ca yune
che ya ̱hve ne ihyan, ne cotahno ye. 6Na̱n ndudo
yahn ne ne, nahn che runeca̱de ne. Namin nahn
che devano ne ta̱ca ̱ ndahconan ne yahn dehten-
duh che tumerune queri a ̱ma ihyan.

Reneca̱h Pa̱blo Dendiohs ihyan
7 Dihno vo Tíquico che yahino vo sa̱hn ne, a ̱ma

ndah redinahn se, rinan se u na̱n ntiyon yahn
Dihvo vo Jesucristo. Sa̱hn min nte cuande se
nchuhnnduhca̱ che quenánmuhn. 8Dechúh sa ̱hn
ta̱n ca̱va che nte cuande se nchuhn nduhca̱ che
chenan nuhn muhn ma̱n, ca ̱va che neca ̱h ya ̱n se

chedave yahn ne ma̱n. 9Dihno vo Onésimo, sa ̱hn
ya ̱n va ̱co ne, che yahino vo sa ̱hnma̱n, che nda̱hca̱
redinahn se na ̱n ntiyon yahn Dihvo vo ma̱n ne,
namin nduco se cuenchi se ta̱n. Sa ̱hn sih nte
cuande se nchuhn yahn dehtenduh che ri muhn.

10 Arista ̱rco che da̱ma quenun se va̱coya̱hn
nducó ne, dechuh se Dendiohs yahn nchuhn.
Namin Ma ̱rcos sa ̱hn vih Bernabé ne, dechuh se
Dendiohs yahn ne. Sa̱hn min ne, a nté nduco
nchuhn yahn se. Cuenevahnecun ne sa ̱hn ndete
che dena ̱n chi se ta̱n. 11 Namin Jesús che namin
duche se Justo ne, dechuh se Dendiohs yahn
nchuhn. Va̱n ihyannación yahn Israel che ritahno
ye Dihvo vo Jesucristo ne, atena ̱n sa̱hn chahn che
rinan se u na ̱n ntiyon yahn Dendiohs, renda̱cá
vedechahtino chahte. 12 Epafras, ta̱ma sa̱hn ya̱n
va ̱co ne, che redin se ntiyon yahn Dihvo vo Jesu-
cristo ne, dechuh seDendiohs yahnnchuhn. Sa ̱hn
min ne, cuahn da̱ma a ̱ma rica se Dendiohs che
din ye che quendi nchuhn cotahno ne numa ino
ne ma̱n, dinahn ne nducuahn vederihquentiyon
yahn ye ma̱n. 13U devano cua ̱có nduhca ̱ che a ̱ma
rendedecadino se ca ̱vanchuhnma ̱n, dihnovo che
vate ye ya̱n Laodicea ma̱n, ya̱n Hierápolis ma ̱n.
14Doctor Lucas che yahino vo ihyan ma̱n, Demas
ma ̱n ne, dechuh ye Dendiohs yahn ne.

15 Cueneca ̱h nchuhn Dendiohs dihno vo che
vate ye ya̱n Laodicea ma ̱n, Ninfas ma ̱n, dihno vo
che rendo da̱ma ye va ̱co ye, rendeva ye yavena̱n
Dendiohs ma̱n. 16 Cuihno ndihchenan nchuhn
ca ̱ca cuh ta̱n ne, cuedechuh ne ya ̱n Laodicea,
ndihchenan dihvo vo che vate ye min. Namin
condihchenan ne ca̱ca che dechúh yahn ihyan

chahn. 17 Ca̱hma ne co ne Arquipo che nda̱hca̱
dinahn ye ntiyon che ndihco Dihvo vo Jesucristo
ta̱h ye.

18 Na̱n che rente nuhn Dendiohs nchuhn na ̱n
ca ̱ca cuh ne, má ̱n dirún. Cueneca̱hco ne te u
ne, va̱coya̱hn quenún. Dendiohs din yahino ye
nchuhn. Tihca̱ co.

